
Sud Bosne i Hercegovine

Суд Босне и Хецеговине

Broj: S1 3 Iž 047814 24 Iž                      



 
Sarajevo, 03.04.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Mirsade Džindo, kao predsjednika vijeća, Zvjezdane Antonović i Dinke Bešlagić Čovrk, kao  članova vijeća, odlučujući o žalbi političke stranke Bosanska narodna stranka sa sjedištem u Goraždu, ulica Patriotske lige broj 5, koju zastupa predsjednica političke stranke, Medina Kulelija, izjavljenoj protiv odluke Centralne izborne komisije Bosne i Hercegovine broj: 05-01-07-6-484/23 od 14.03.2024. godine, zbog kršenja Zakona o finansiranju političkih stranaka, u nejavnoj sjednici, održanoj dana 03.04.2024. godine, donio je

R J E Š E N J E

Žalba se odbija.

O b r a z l o ž e n j e


Odlukom Centralne izborne komisije Bosne i Hercegovine broj i datum navedeni u uvodu, utvrđeno je da je politička stranka Bosanska narodna stranka odgovorna što u 2020.godini :
a) nije planirala utrošak sredstava na transparentan način, dio troškova nije planirala, dio troškova je prekoračila, a za troškove u iznosu od 46.300,00 KM ne može se utvrditi da su nastali isključivo za ostvarivanje ciljeva političke stranke, čime je prekršila odredbe člana 4. stav 1. Zakona o finasiranju političkih stranaka

b) nije vodila poslovne knjige u skladu sa računovodstvenim propisima, nije uspostavila potpune evidencije onovčanim tokovima, prihodima, rashodima i obavezama i godišnji finansijski izvještaj nije popunila u skladu sa odredbama Pravilnika o godišnjim finansijskim izvještajima političkih stranaka, čime je prekršila odredbe člana 11 stav 1 i člana 12 stav 1., 3. i 4. Zakona o finasiranju političkih stranaka i nije popunila finasijski izvještaj u skladu sa Pravilnikom o godišnjem finasisjkim izvještajima političkih stranaka i odredbe člana 15. stav 1. Izbornog zakona 
pa joj je na osnovu člana 15. stav 2. i primjenom člana 19. stav 1. tačka a), f) i h) Zakona o finansiranju političkih strankama izrečena : 
1) za povredu tačke a) novčana kazna u iznosu od 5.000,00 KM (pet hiljada konvertibilnih maraka), 

2) za povredu iz tačke b) novčana kazna u iznosu od 2.000,00 KM (dvije hiljade konvertibilnih maraka), odnosno jedinstvena novčana kazna u iznosu od 7.000,00 KM (sedam hiljada konvertibilnih maraka).

   Protiv ove odluke žalitelj je blagovremeno uložio žalbu u kojoj je navodi da stranka čije je sjedište u Goraždu ne učestvuje na izborima na nivou BiH i entiteta, već samo na nivou skupštine Bosansko-podrinjskog kantona Goražde, dakle na lokalnom nivou. Dalje ističe da su učinjeni propusti posljedica neukosti, a ne namjere, kao i da je prije samog donošenja Zaključka CIK BiH za 2020. godinu, su otklonjeni nedostatci koji su se mogli otkloniti. Dalje navodi da je ekonomsko stanje stranke jako loše, te da je izrečena kazna prestrogo odmjerena i ne odgovara vrsti i težini učinjenih prekršaja. Stoga predlažu da apelaciono vijeće žalbu uvaži i preinačiti pobijanu odluku CIK BiH i izrekne blažu novčanu kaznu. 

U odgovoru na žalbu, Centralna izborna komisija Bosne i Hercegovine predložila je da Sud predmetnu žalbu odbije kao neosnovanu jer je ožalbena odluka donesena na pravilna i potpun način u skladu sa zakonom i podzakonskim aktima.

Žalba nije osnovana.

Prema stanju u spisu predmeta, Centralna izborna komisija BiH (u daljem tekstu CIK BiH) je razmatrajući Preliminarni izvještaj o pregledu Godišnjeg finansijskog izvještaja za 2020. godinu za političku stranku Bosanska narodna stranka broj: 03-07-6-684/21 iz decembra 2022. godine, isti dostavila primjenom odredbe člana 14. stav 3. Zakona o finansiranjužalitelju na izjašnjenjeostavljajući mu rok od deset dana da dobrovoljno otkloni uočene nedostatke, ako su oni otklonjivi. Dalje iz spisa proizlazi da se žalitelj nije u ostavljenom roku očitovao na nalaze revizije i mišljenje revizora dato u Preliminarnom izvještaju o pregledu Godišnjeg finansijskog izvještaja za 2020. godinu, odnosno tek je dana 06.01.2023. godine dostavio Odgovor na primjedbe na Preliminarni izvještaj o pregledu Godišnjeg finansijskog izvještaja za 2020. godinu, navodeći da se u potpunosti slažu sa Preliminarnim izvještajem o pregledu Godišnjeg finansijskog izvještaja za 2020. godinu. Posebno je istaknuto u odgovoru da će se u narednom periodu pridržavati odredbi Zakona o finansiranju i truditi se da sve uočene nedostatke pokušati otkloniti na osnovu preporuka Službe. Nakon tog izjašnjenja, Služba za reviziju je sačinila Konačni izvještaj o pregledu Godišnjeg finansijskog izvještaja za 2020. godinu političke stranke Bosanska narodna stranka broj: 03-07-6-684/21 od 04.01.2023. godine i u istom konstatovala da je pregledom Godišnjeg finansijskog izvještaja utvrđeno da je politička stranka prekršila odredbe Zakona o finansiranju.

Na osnovu navedenog. CIK BiH je po službenoj dužnosti, Zaključkom broj: 05-1 - 07-6-484/23 od 13.09.2023. godine, pokrenula postupak protiv političke stranke Bosanska narodna stranka, zbog osnovane sumnje da je ista u 2020. godini kršila odredbe Zakona o finansiranju političkih stranaka, koji zaključak je dostavljen žalitelju na izjašnjenje, kao i da je žalitelj u izjašnjenju od 04.10.2023. godine potvrdio svoju raniju izjavu datu na Preliminarni izvještaj, ali bez otklanjanja nedostataka. Stoga i nema osnova navod žalitelja „ da prije samog donošenja Zaključka Centralne izborne komisije BiH, a već nakon sačinjavanja Preliminarnog izvještaja o pregledu Godišnjeg finansijskog izvještaja za 2020. godinu, nedostaci koji su se mogli otkloniti su otklonjeni," 
Pravilno je prema shvatanju apelacionog vijeća CIK BiH, na osnovu stanja u spisu donijela Odluku broj: 05-1-07-6-484/23 od 14.03.2024. godine, kojom je nesporno utvrdila da politička stranka Bosanska narodna stranka nije planirala utrošak sredstava na transparenta način, dio troškova nije planirala, dio troškova je prekoračila, a za troškove u iznosu od 46.300,00 KM ne može se utvrditi da su nastali isključivo za ostvarivanje ciljeva političke stranke, čime je prekršila odredbe člana 4. stav 1. Zakona o finansiranju političkih stranaka, nije vodila poslovne knjige u skladu sa računovodstvenim propisima, nije uspostavila potpune evidencije o novčanim tokovima, prihodima, rashodima, obavezama i godišnji finansijski izvještaj nije popunila u skladu sa odredbama Pravilnika o godišnjim finansijskim izvještajima političkih stranaka, čime je prekršila odredbe člana 11. stav 1. i člana 12. stav 1., 3. i 4. Zakona o finansiranju političkih stranaka i odredbe člana 15.1 stav 1. Izbornog zakona BiH.
Cijeneći sadržaj žalbe, ovo vijeće zaključuje da žalitelj ne negira odgovornost za učinjene povrede člana 4. stav 1. Zakona o finansiranju političkih stranaka, člana stav 1. i člana 12. stav 1.. 3. i 4. Zakona o finansiranju političkih stranaka i odredbe člana 15.1 stav 1. Izbornog zakona BiH, već navodi da su propusti „posljedica neukosti, odnosno posljedica nastojanja da se opstane u toku izbornog procesa’’ .Navedeni razlozi ne mogu osloboditi odgovornostipolitičku stranku, s obzirom na utvrđene nepravilnosti u finansijskom poslovanju od strane Službe za reviziju. Naime, uvidom u strukturu ostvarenih troškova, utvrđeno je da je Bosanska narodna stranka ostvarila troškove u iznosu od 14.379.24 KM za koje nije moguće utvrditi u kom iznosu su planirani i to: toškove telefonskih i poštanskih usluga u iznosu od 6.189,25 KM, troškove knjigovodstvenih usluga u iznosu od 1.604.00 KM, stipendije u iznosu od 1.450,00 KM, troškove poreza i taksi u iznosu od 1.400.00 KM, troškove usluga u iznosu od 1.327,60 KM, troškove reklame i propagande u iznosu od 1.000,00 KM, troškove platnog prometa u iznosu od 548,00 KM, troškove električne energije u iznosu od 352.76 KM, ugovore o djelu u iznosu od 300.00 KM, troškove kancelarijskog materijala u iznosu od 109,63 KM, troškove održavanja opreme u iznosu od 50,00 KM i reprezentacija u iznosu od 48,00 KM. U Planu i programu utroška sredstava, žalitelj nije naveo troškove po vrstama, već samo kao administrativne troškove, materijalne troškove, putne troškove i troškove goriva u jednom iznosu od 12.000.00 KM. Također žalitelj je prekoračio planirane humanitarne rashode za iznos od 9.900.00 KM, dok se za troškove u iznosu od 46.300,00 KM ne može potvrditi da su nastali isključivo za ostvarivanje ciljeva političke stranke. Isto tako, stranka nije uspostavila potpune evidencije o novčanim tokovima, prihodima, rashodima i obavezama i nije vodila poslovne knjige u skladu sa računovodstvenim propisima, čime je prekršila odredbe člana 11. stav (1) i člana 12. stav (1) Zakona o finansiranju političkih stranaka.
Nadalje je utvrđeno da žalitelj nije Godišnji finansijski izvještaj popunio u skladu sa odredbama Pravilnika o godišnjim finansijskim izvještajima političkih stranaka, čime je prekršio odredbe člana 12. stav 3. i 4. Zakona o fimansiranju političkih stranaka i odredbe člana 15.1 stav 1. Izbornog zakona BiH, odnosno utvrđeno je nije prijavio transakcijski račun, nije pravilno iskazao prihode iz budžeta i novčane priloge fizičkog lica, nije iskazao tačne podatke o svojim rashodima i obavezama, nije prijavio troškove izborne kampanje ni u postizbornom ni u godišnjem finansijskom izvještaju, čime je prekršila odredbe člana 11., 13., 14., 19., 22., 23. i 24. Pravilnika o godišnjim finansijskim izvještajima političkih stranaka (.“Službeni glasnik BiH" br. 96/13, 89/16 i 5/22).
Nema osnova ni navod žalitelja „da je ekonomsko stanje stranke loše i izrečena kazna je prestrogo odmjerenu i ne odgovara vrsti i težini učinjenih prekršaja". Prema shvatanju apelacionog vijeća CIK BiH je prilikom odlučivanja o visini novčane kazne, kao olakšavajuću okolnost cijenila činjenicu da politička stranka Bosanska narodna stranka do 2020. godine, prema odredbama Zakona o finansiranju političkih stranaka, nije kažnjavana, ali cijeneći i ekonomsko stanje stranke, obzirom da je stranka, prema podacima iz Godišnjeg finansijskog izvještaja za 2020. godinu, u toj kalendarskoj godini ostvarila ukupan prihod u iznosu od 60.690,07 KM, političkoj stranci je izrečena novčana kazna u skladu sa odredbom 19. Zakona o finansiranju političkih stranaka. Navedenom odredbom previđeno je da pojedinačno za svaku povredu koju je podnosilac žalbe učinio propisane su kazne u iznosu od 500.00 KM do 10.000,00 KM, tako da je Centralna izborna komisija BiH izrekla podnosiocu žalbe novčane kazne u rasponu propisanom navedenim zakonom i vodeći računa o ekonomskom stanju stranke, na način da niti jedna kazna pojedinačno ne prelazi maksimalno propisani iznos.
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredaba člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.

                                                                                               PREDSJEDNIK VIJEĆA

                                                                                                         S U D I J A

                                                                                                        Mirsada Džindo
v
Sud Bosne i Hercegovine, Sarajevo, ul. Kraljice Jelene br. 88

